
MOLTAÍ

Iarrann an Coiste um Rialú Buiséadach ar an gCoiste um Buiséid, mar an coiste atá freagrach, 
na moltaí seo a leanas a ionchorprú ina thairiscint i gcomhair rúin:

1. ag meabhrú phrionsabail bhuiséadacha na hEorpa maidir le haontacht, cruinneas, 
bliantúlacht, cothromaíocht, aonad cuntais, uilíocht, sonraíocht, bainistíocht fhónta 
airgeadais agus trédhearcacht, nach foláir a urramú sa chreat airgeadais ilbhliantúil 
(CAI); á mheabhrú go bhfuil an Coiste um Rialú Buiséadach freagrach as rialú a 
dhéanamh ar chur chun feidhme bhuiséad an Aontais Eorpaigh d’fhonn caiteachas 
Eorpach a réasúnú, i measc freagrachtaí eile;

2. á thabhairt chun suntais a thábhachtaí atá buiséad an Aontais chun tosaíochtaí polaitiúla 
an Aontais a bhaint amach, chomh maith lena ról maidir le cúnamh a thabhairt do na 
Ballstáit i gcásanna gan choinne, amhail paindéim COVID-19 agus a hiarmhairtí, agus 
cogadh foghach neamhdhleathach na Rúise, gan chúis gan údar, i gcoinne na hÚcráine; 
á chur i bhfáth go rannchuidíonn cur chun feidhme fónta agus tráthúil an bhuiséid le 
haghaidh a thabhairt ar riachtanais agus dúshláin i réimsí éagsúla beartais ar bhealach 
níos éifeachtúla agus níos éifeachtaí; á mheabhrú go bhfuil gá le hinfheistíocht 
airgeadais nach bhfacthas a leithéid cheana chun freagairt a thabhairt ar na 
géarchéimeanna atá ann faoi láthair; á chur i bhfáth nach foláir do AE a dhícheall a 
dhéanamh i dtaobh cothromaíocht eacnamaíoch a athbhunú san fhadtéarma; á thabhairt 
chun suntais gur cheart faireachán a dhéanamh ar na hacmhainní agus na hionstraimí 
nua uile amhail aon uirlis airgeadais eile ó bhuiséad an Aontais;

3. á chur in iúl gur oth go mór léi nach ndearnadh an chosaint ar bhuiséad AE, lena n-
áirítear próiseáil chuimsitheach faisnéise, éascaíocht inrochtaineachta, indéantacht 
iniúchtaí doimhne, grinnscrúdú substainteach agus an fhéidearthacht faireachán a 
dhéanamh, obair leantach agus meastóireacht a dhéanamh ar na gníomhaíochtaí 
maoinithe, mar a beartaíodh leis an Rialachán maidir leis an  tSaoráid Téarnaimh agus 
Athléimneachta1, a leabú go leormhaith laistigh de phacáiste CAI reatha ina iomláine; á 
aithint go lagaíonn an t-easnamh sin go mór leibhéal trédhearcachta na ngníomhaíochtaí 
cur chun feidhme agus éifeachtacht an ghrinnscrúdaithe agus an fhaireacháin araon; á 
iarraidh go dtabharfaí aghaidh ar na heasnaimh sin san athbhreithniú ar CAI 2021-2027; 
ag tabhairt dá haire go bhfuil gá le solúbthacht in aimsir géarchéime; á iarraidh, dá bhrí 
sin, go dtabharfaí córas TF idir-inoibritheach aonair éigeantach isteach le linn na 
clárthréimhse reatha lena gcomhcheanglófaí faisnéis ábhartha maidir le cláir agus 
tionscadail chómhaoinithe AE le faisnéis maidir le tairbhithe díreacha agus deiridh 
chistí AE agus a n-úinéirí tairbhiúla, lena soláthrófaí forléargas soiléir ar fhaighteoirí 
chistiú AE agus lena n-áiritheofaí cuntasacht, inchreidteacht agus rialú níos fearr ar 
chaiteachas, chun mí-úsáid cistí, éilliú, calaois agus coinbhleachtaí leasa a chosc; 

4. á chur i bhfáth gur cheart don athbhreithniú a dhéanfar go luath ar CAI 2021-2027 
fíorbhuiséad breisluacha Eorpaigh a éascú le cistiú leordhóthanach chun a uaillmhianta 
a bhaint amach, agus gur cheart go n-áireofaí ann fócas neartaithe ar chobhsaíocht, 
simplíocht, feidhmíocht agus torthaí, as a dtiocfadh caiteachas níos fearr agus níos 

1 Rialachán (AE) 2021/241 ó Pharlaimint na hEorpa agus ón gComhairle an 12 Feabhra 2021 lena mbunaítear an 
tSaoráid Téarnaimh agus Athléimneachta (IO L 57, 18.2.2021, lch. 17).

éifeachtaí, costais ísle oibriúcháin, leithdháileadh éifeachtúil acmhainní, cothromas agus 
cuntasacht agus trédhearcacht mhéadaithe;

5. á chur in iúl gur geal léi an Rialachán Coinníollachta2; á iarraidh ar an gCoimisiún a 
léiriú conas a fhíoróidh sé feidhmiú an smachta reachta chun cur i bhfeidhm 
aonfhoirmeach na coinníollachta a áirithiú do na Ballstáit uile; ag cur béim ar an nasc 
soiléir atá idir urraim a thabhairt don smacht reachta agus cur chun feidhme éifeachtúil 
bhuiséad AE; ag tabhairt dá haire gur cheart go mbeadh sé d’aidhm ag aon mhéadú ar 
CAI 2021-2027 cosaint leasanna airgeadais AE a threisiú, ailíniú le coinníollacht an 
smachta reachta a áirithiú agus rialacha soláthair phoiblí a neartú chun trédhearcacht a 
mhéadú, aon choinbhleachtaí leasa a d’fhéadfadh a bheith ann a sheachaint, an t-ualach 
riaracháin ar thairbhithe a laghdú, éifeachtúlacht an chaiteachais a neartú d’fhonn 
breisluach Eorpach níos fearr a bhaint amach agus rochtain ar chistiú AE a mhéadú do 
shaoránaigh, d’fhiontair bheaga agus mheánmhéide agus d’údaráis áitiúla agus 
réigiúnacha;

6. á chur i bhfáth go mbaineann riosca tromchúiseach leis an méadú leanúnach ar mhéid 
na ngealltanas le híoc (reste à liquider – RAL), méadú atá ag cur an bhuiséid faoi bhrú 
tromchúiseach ó thaobh leachtachta de; á iarraidh ar an gCoimisiún faireachán a 
dhéanamh ar rátaí ísle ionsúcháin na mBallstát; á iarraidh ar an gCoimisiún 
dlúthfhaireachán a dhéanamh ar an tsaincheist sin trí anailís de réir tíre a chur ar fáil don 
údarás um urscaoileadh, chomh maith leis na bearta a glacadh chun an cás a 
bharrfheabhsú, agus faireachán a dhéanamh ar na Ballstáit a bhfuil rátaí ísle ionsúcháin 
acu; á iarraidh ar an gCoimisiún plean gníomhaíochta mionsonraithe a ullmhú chun líon 
na ngealltanas le híoc a laghdú agus chun an plean sin a chur faoi bhráid an údaráis um 
urscaoileadh; á chur in iúl gur oth léi go raibh an ráta bliantúil foriomlán ionsúcháin 
in 2020, an bhliain deiridh den CAI is déanaí, mar an gcéanna le 2013 (15 %), an 
bhliain deiridh de CAI 2007-2013; ag tabhairt dá haire go raibh an t-ionsú carnach thart 
ar 7 % níos ísle ná mar a bhí faoin CAI roimhe sin; á chur in iúl gur oth léi go bhfuil 
difríochtaí suntasacha fós idir na Ballstáit maidir le hionsú chistí struchtúracha agus 
infheistíochta na hEorpa (CSIE) a leithdháileadh orthu le linn CAI 2014-2020; ag 
tabhairt dá haire go bhfuil suas le 79 % dá leithdháileadh iomlán ionsúite ag roinnt 
Ballstát, agus nach bhfuil ach thart ar 45 % dá méideanna geallta ionsúite ag Ballstáit 
eile;

8. ag tabhairt dá aire, agus é ina chúis bhuartha di, go bhfuil ‘réaltra nua an bhuiséid’ 
tagtha chun cinn agus go bhfuil úsáid á baint as ionstraimí nua airgeadais agus 
nuálaíochtaí lasmuigh de bhuiséad AE; á chur i bhfáth, mar thoradh ar an bhforbairt sin, 
nach bhfuil an Pharlaimint in ann rialú daonlathach iomlán a fheidhmiú, lena 
laghdaítear a ról i dtaobh faireachán a dhéanamh ar airgeadas poiblí agus ar leasanna 
airgeadais AE agus iad a chosaint;

9. á iarraidh ar an gCoimisiún leanúint dá chuid oibre leis na Ballstáit, lena n-áirítear trí 
chúnamh teicniúil, chun cur lena gcumas úsáid a bhaint as na cistí a leithdháiltear orthu 
agus dlús a chur leis an iarracht ráta ionsúcháin CSIE a mhéadú gan baint de cháilíocht 
na dtionscadal agus de na hiarrachtaí a rinneadh chun mí-úsáid chistí an Aontais agus 

2 Rialachán (AE, Euratom) 2020/2092 ó Pharlaimint na hEorpa agus ón gComhairle an 16 Nollaig 2020 maidir 
le córas ginearálta coinníollachta chun buiséad an Aontais a chosaint (IO L 433I, 22.12.2020, lch. 1).

calaois ghaolmhar a sheachaint;

10. á iarraidh an athuair ar an gCoimisiún a áirithiú go mbeidh na hacmhainní agus an 
fhoireann is gá ag an Oifig Eorpach Frith-Chalaoise, ag Cúirt Iniúchóirí na hEorpa 
(CIE) agus ag Oifig an Ionchúisitheora Phoiblí Eorpaigh chun cásanna féideartha 
calaoise in aghaidh bhuiséad an Aontais a imscrúdú; á chur in iúl gur geal léi earcaíocht 
leanúnach thart ar 190 coibhéiseach lánaimseartha le haghaidh cúraimí a bhaineann le 
NextGenerationEU, lena n-áirítear iniúchóireacht agus faireachán; chomh maith leis na 
118 bpost nua breise atá beartaithe d’Oifig an Ionchúisitheora Phoiblí Eorpaigh in 2022;

11. á chur i bhfios go láidir a ábhartha atá sé don nós imeachta um urscaoileadh tuairisciú a 
dhéanamh ar fheidhmíocht chláir bhuiséad an Aontais; ag tarraingt aird ar an bhfíoras 
go bhfuil dlúthbhaint ag breisluach na n-acmhainní infheistithe leis na torthaí a 
bhaintear amach agus leis an méid a rannchuidíonn siad le feabhas a chur ar shaol 
laethúil shaoránaigh an Aontais;

12. á chur in iúl gur geal léi cuíchóiriú na bpríomhtháscairí feidhmíochta do chláir 
chaiteachais éagsúla an Aontais lena n-áireamh sna bunghníomhartha faoi seach; á 
iarraidh ar an gCoimisiún feidhmíocht a chur i gcroílár chur chun feidhme an bhuiséid, 
éifeachtacht chaiteachas AE a uasmhéadú agus modheolaíochtaí a fhorbairt chun 
meastóireacht níos fearr a dhéanamh ar rannchuidiú chláir caiteachais éagsúla AE le 
tosaíochtaí cothrománacha;

13. ag tabhairt dá haire, agus é ina ábhar imní di, go bhfuil úsáid mhéadaitheach á baint as 
Airteagal 122 den Chonradh ar Fheidhmiú an Aontais Eorpaigh chun sásraí agus 
comhlachtaí nua a chruthú a bhfuil impleachtaí buiséadacha acu do bhuiséad AE, faoina 
bhfuil ról na Parlaiminte teoranta don cheart chun faisnéise amháin; á áitiú go mbeadh 
ról iomchuí ag an bParlaimint i ngrinnscrúdú buiséadach ar thionscnaimh den sórt sin; á 
chur i bhfáth, ina theannta sin, a thábhachtaí atá sé ról fóinteach a áirithiú i 
gcinnteoireacht agus i ngrinnscrúdú chláir uile an Aontais bunaithe ar phleananna 
náisiúnta cur chun feidhme;

14. á chur in iúl gur geal léi gealltanas an Choimisiúin an nós imeachta um urscaoileadh a 
ghiorrú; á aithint gur sholáthair sé cuntais chomhdhlúite AE 2020 agus 2021 i bhfad 
níos luaithe ná an spriocdháta rialála agus gur thug sé foilsiú na tuarascála bliantúla 
bainistíochta agus feidhmíochta ar aghaidh cúpla seachtain; á mholadh don Choimisiún 
leanúint dá dhul chun cinn san iarracht sin; á aithint go bhfuil tuilleadh feabhsuithe ag 
brath ar a thuarascáil bhliantúil a bheith á fhoilsiú níos luaithe ag CIE agus ar a moladh 
maidir le hurscaoileadh a bheith á ghlacadh níos luaithe freisin ag an gComhairle; á 
iarraidh ar an gCoimisiún, ar CIE agus ar an gComhairle díriú ar an bhfadhb sin agus 
leanúint de dhul chun cinn a dhéanamh i dtreo nós imeachta urscaoilte níos tapúla;

15. á iarraidh ar an gCoimisiún a áirithiú go mbeidh acmhainní riaracháin iomchuí ar fáil 
chun gach ciste bainistíochta comhroinnte agus, go háirithe, CSIE faoi CAI 2014-2020 
a bhainistiú go comhuaineach, in éineacht le leithdháiltí méadaithe orthu ón ionstraim 
NextGenerationEU in 2021 agus sna blianta ina dhiaidh sin, agus ón tSaoráid 
Téarnaimh agus Athléimneachta;

16. á iarraidh ar an gCoimisiún a áirithiú go ndéanfar scrúdú ina chuid measúnuithe 
tionchair ar phríomhghnéithe substainteacha na reachtaíochta lena gcumhdaítear roinnt 

clár agus a mheastóireachtaí a phleanáil do gach clár caiteachais, lena n-áirítear 
meastóireachtaí lena gcumhdaítear gnéithe téamacha sonracha de na cláir sin; á iarraidh 
ar an gCoimisiún moltaí CIE maidir le faireachán ar éifeachtacht an chaiteachais ar an 
leibhéal Eorpach a chur san áireamh trína iarraidh ar na Ballstáit táscairí brabúsachta a 
áireamh sa tuarascáil ex ante; á iarraidh ar an gCoimisiún gníomhaíochtaí ábhartha 
leantacha a eascróidh as meastóireachtaí a shainaithint go soiléir agus faisnéis níos 
cainníochtúla a chur san áireamh, go háirithe anailísí costais is tairbhe agus anailísí ar 
chostéifeachtúlacht, agus roghanna á gcur i láthair i measúnuithe tionchair.

